
 

  

 

 

 

18 Gorffennaf 2022 

 

Annwyl Huw, 

Bil yr Amgylchedd Hanesyddol (Cymru): Goblygiadau ariannol 

Yn ein cyfarfod ar 7 Gorffennaf, trafododd y Pwyllgor Cyllid Fil yr Amgylchedd 
Hanesyddol (Cymru) (“y Bil”). Fel y gwyddoch, mae’n arfer safonol i’r Pwyllgor 
Cyllid graffu ar oblygiadau ariannol Biliau a gyflwynir i’r Senedd. Fodd bynnag, 
gan mai Bil cydgrynhoi yw’r Bil hwn, mae’r Rheolau Sefydlog yn nodi gofynion 
penodol sy’n wahanol i’r gweithdrefnau sy’n berthnasol i Filiau cyhoeddus. 

Yn benodol, ni all Biliau cydgrynhoi arwain at gostau sylweddol ychwanegol. 
Rhaid i’r Memorandwm Esboniadol sy’n cyd-fynd â’r Bil gynnwys datganiad gan 
yr Aelod sy'n gyfrifol yn cadarnhau nad yw darpariaethau'r Bil yn arwain at 
unrhyw wariant sylweddol ychwanegol sy'n daladwy o Gronfa Gyfunol Cymru, ac 
os yw Bil yn arwain at wariant ychwanegol, rhaid iddo nodi’r amcangyfrifon 
gorau ar gyfer hyn. 

Gan hynny, mae’r Memorandwm Esboniadol yn nodi y bydd rhai costau 
trosiannol bach yn gysylltiedig â gweithredu’r Bil, os caiff ei basio, yn benodol 
costau trosiannol o tua £50,000 a fydd yn cael eu hymestyn ar draws y cyfnod 
gweithredu (2023-26). Mae’r Memorandwm Esboniadol yn nodi ymhellach: “Ni 
ddisgwylir i'r Bil arwain at unrhyw gostau ychwanegol ar ôl y cyfnod gweithredu”. 

Gan nad yw’r Bil yn arwain at gostau sylweddol, mae’r Pwyllgor Cyllid yn credu y 
byddai’n fwy priodol i’ch Pwyllgor chi ystyried goblygiadau ariannol y Bil hwn fel 
rhan o’ch gwaith craffu. Os oes tebygolrwydd y bydd costau ychwanegol yn codi, 
ac eithrio’r costau trosiannol a nodwyd, byddwn yn ddiolchgar pe gallech eu 
dwyn i sylw’r Pwyllgor Cyllid.  

 

Yn gywir, 

 

  

Peredur Owen Griffiths AS 
Cadeirydd y Pwyllgor Cyllid 

 

Croesewir gohebiaeth yn Gymraeg neu Saesneg. 

We welcome correspondence in Welsh or English. 


